Светски ден на театарот - 27 март 2008 
Меѓународна порака од Роберт Лепаж
Постојат повеќе хипотези за настанокот на театарот, но онаа која сметам дека предизвикува најголемо размислување е во форма на сказна:

Една ноќ, на почетокот од времето, група луѓе се собрале во каменолом да се стоплат околу огнот и да кажуваат приказни. Наеднаш, на еден од нив му дошла идеја да стане и да ја искористи својата сенка за да ја илустрира приказната. Користејќи ја светлината од пламените, направил на ѕидовите од каменоломот да се појават впечатливи ликови. Вчудоневидени, другите пак ги препознале слабиот и силниот, угнетувачот и угнетуваниот, богот и смртникот.

Во денешно време, првичните огнови се заменети со светлото на проекторите, а ѕидовите на каменоломот со сценската машинерија. Со должна почит кон некои пуристи, оваа сказна нè потсетува дека технологијата е на самите почетоци на театарот и дека не треба да се смета за закана, туку за обединувачки елемент.
Опстојувањето на театарската уметност зависи од нејзиниот капацитет повторно да се измисли самата себеси со прифаќање на нови орудија и нови јазици. Зашто, како ќе може театарот да продолжи да биде сведок на големите прашања од неговата епоха и да промовира разбирање помеѓу народите без тој самиот да има дух на отвореност? Како може да се гордее дека нуди решенија за проблемите на нетолеранција, исклучување и расизам ако, во својата практика, се опира на спојување и интеграција?
Со цел да го претстави светот во сета негова сложеност, уметникот мора да понуди нови форми и идеи, и верба во интелигенцијата на гледачот, кој е способен да ја препознае силуетата на човештвото во рамки на оваа постојана игра на светлина и сенка.
Вистина е дека од премногу играње со оган, се изложуваме на ризик, но исто така имаме и шанса: можеме да се изгориме, но можеме и да се вчудоневидиме и просветлиме. 

